
Білім беру үрдісіндегі жаңашылдық – заман талабы 
                                                                                                                                                    
                                                                Мұғалім – өзінің білімін үздіксіз
                                                                         көтеріп отырғанда ғана мұғалім, ал                                             
                                                                       оқуды, ізденуді тоқтатқанмен оның           
                                                                       мұғалімдігі де жойылады.                     
                                                                                                        К.Д.Ушинский.
            Білім беру жүйесі қоғамның әлеуметтік-экономикалық дамуында жетекші рөл атқарады, сондай-ақ оны әрі қарай айқындай түседі. Қазіргі заман талабына сай, әр мұғалім өз білімін жетілдіріп, ескі, бірсарынды сабақтардан гөрі, жаңа талапқа сай инновациялық технологияларды өз сабақтарында күнделікті пайдаланса, сабақ тартымды да тиімді болары сөзсіз. Бұл жөнінде Қазақстан Республикасы «Білім туралы» Заңының 8-бабында «Білім беру жүйесінің басты міндеттерінің бірі – оқытудың жаңа технологияларын енгізу, білім беруді ақпараттандыру, халықаралық ғаламдық коммуникациялық желілерге шығу» деп атап көрсеткен. Елбасымыз Н.Ә.Назарбаев халыққа жолдауында «Болашақта өркениетті дамыған елдердің қатарына ену үшін заман талабына сай білім қажет. Қазақстанды дамыған 50 елдің қатарына жеткізетін, терезесін тең ететін - білім» деп атап көрсеткен. Қазақстандағы білім беру реформаларының жалпы мақсаты - білім беру жүйесін жаңа әлеуметтік-экономикалық ортаға бейімдеу болып табылады. Осы мақсаттың орындалуы 2012 жылдан бастап Қазақстан Республикасында мұғалімдердің біліктілігін арттырудың жаңа, үш деңгейлі бағдарламасы негізінде жүзеге асырылып келеді. Бұл бағдарламаның басым бөлігі конструктивті оқыту теориясының негіздерін қамтиды. Бұл теория оқушылардың ойлауын дамыту олардың бұрынғы алған білімдері мен жаңа немесе сыныптағы түрлі дерек көздерінен, мұғалімнен, оқулықтан және достарынан алған білімдерімен астастырыла жүзеге асады деген тұжырымға негізделген (МАН, 6-б.).
         Дайын білім беруге негізделген «дәстүрлі» стиль арқылы алынған білім өткен сабақтардағы білімдермен тиімді сіңісе алмайды, сондықтан да механикалық есте сақтау кезінде үстірт білім алу жағдайлары орын алып жатады.  Осы тұста ескере кететін жайт механикалық тұрғыда есте сақталған материалдар қаншалықты тез меңгерілген болса, соншалықты тез керексіз болып қалады және оқушы оны өмірде тиімді пайдалана алмайды. Дәстүрлі сабақтарда оқушыларға оқу материалдары дайын күйінде беріліп, «оқып кел», «жаттап кел», «орындап кел» деген тапсырмалармен шектеледі. Оқушылардың өзіндік уәждері есепке алынбайды.  Ал сындарлы оқытудың мақсаты – оқушының пәнді терең түсіну қабілетін дамыту, алған білімдерін сыныптан тыс жерде, кез келген жағдайда тиімді пайдалана білуін қамтамасыз ету. 
       Курста әріптестеріммен пікірлесіп, тақырыптарды талқылауымыз маған әртүрлі ой салды. Әр сабақта  талқылау кезінде туындайтын проблемалық сұрақтар,  алуан түрлі көзқарастар оқушылардың жан дүниесіне үңілуге үйретіп, қалай оқу керектігін үйретуге үлкен  әсер етті.
       Осы деңгейлік оқытудың бірінші «бетпе-бет» кезеңінде алған теориялық білімімді мектептегі іс-тәжірибемде қолданғанда оң нәтижелерге қол жеткізуге мүмкіндік туатынын білдім. Бағдарламаның жеті модулін ықпалдастыра отырып өткізген тізбектелген сабақтар топтамасы оқушыны қалай оқытқанда, оқыту табысты болатыны туралы ойланып, алдағы іс-әрекетімізді жоспарлауға мүмкіндік берді. Білімдегі жаңа теориялық әзірлемелер зерделеніп, жаңа әдіс-тәсілдер арқылы жаңа жоспар, тың күш, толыққан білімімізбен өзгеріс енгізуде мектепке келдік. Әріптестерімнің сұрақтары мен қызығушылықтары алдағы жұмысыма серпіліс берді. 
           Сабақта оқушылар  ынтымақтастық атмосферасы дегеніміз не, постермен қалай жұмыс жасаймыз деген өз таңданыстарын жасыра алмады. Олардың жүздерінен білуге, ұғынуға деген қызығушылықтың оянғанын байқадым. Топпен жұмыста оқушылар ынтымақтасады, бір-біріне сенімі артады. Жұппен, топпен жұмыс жасауға дағдыланады. 
           Іс-тәжірибемді өткенде  «Сыни тұрғыдан ойлауға үйрету» модулін таңдап алдым. Бұл модуль әдебиет сабақтарындағы оқушыларды өз ойын, өтілген  тақырып төңірегіндегі пікірін ашық айтуға үйретеді. Сабақта оқушылар өздерін еркін ұстап, бұрынғы қысылу, күмәндану сезімдерінен арылғанын байқадым.
          Өзгеріс дегеніміз - жаңа тәсілдер. Тренинг сабағымның жоғары дәрежеде өтуіне үлкен көмегін тигізді деп ойлаймын. Тренинг –оқушы зейінін жаңа сабаққа аударудағы маңызды тәсіл. Сабақты бастамас бұрын тренинг өткізу оқушыларға жағымды, оң әсер етті. Ең бастысы оларға ұнады. Ынтымақтастық орнату мақсатында «Жақсы тілек», «Гүл шоғы», «Мен саған сенемін...», «Сенің көршің қандай?» тренингтерін ұйымдастырдым. Бұл тренингтерді сыныптағы ынтымақтастық атмосферасын қалыптастыру үшін оқушылар бір-біріне жақсы тілектер айтып, сабақты жақсы көңіл күймен бастады. Оқушылардың жақсы көңіл-күйі сабаққа деген ынтасының артуына, соңында жақсы көңіл күйде тарауына үлкен ықпал тигізді.
          Оқушылардың сабақтағы белсенділігі топқа бөліну барысында да көрініп отырды. Сабақты топқа бөліп өткізген оларға ерекше әсер етеді. Топ мүшелерінің рөлдері анықталып, өздеріне жүктелген міндеттерді орындауда жауапкершілікті сезіне бастады. Топтың басшысы тапсырмаларды нәтижелі орындау үшін басшылық жасап, әрекеттерді бөліп береді. Яғни топпен жұмыста барлық оқушылардың іс-әрекеті байқалады. Оқушыларға постермен жұмыс жасау  ұнады. Сабақтың бұл кезеңінде оқушылар өзін-өзі реттеп, жұмыс нәтижесін бағалай алады. Өз жұмыстарына сыни көзқараспен қарап, толықтырулар енгізеді. Осындай жұмыс барысында оқушылар арасындағы ынтымақтастықты да байқауға болады.
         Жаңа сабақтың тақырыбын ашу үшін сұрақ қоюдың «Бастама-Жауап-Кейінгі әрекет» үлгісін пайдаландым. Оқушыларға  «түрткі болу» арқылы сабақтың мақсатын анықтаттым. Бұл оқушылардың өз беттерінше жұмыс жасауына оң ықпалын тигізді. АКТ-ны тиімді пайдалану – оқушылардың ақпаратты жинаудағы басты көмекшісі болды. Ғаламтордағы WIKI беттері арқылы сабаққа қажетті мәліметтерді жинақтап отырды. Өздерінің жетістіктері туралы басқа да топ мүшелерімен бөлісті. АКТ-ны сабақта қолдану оқушыларды ізденіске жетелеп, олардың жылдам әрі нақты әрекет етуге дағдыландырады.
         Бағалау – «жақын отыру» деген мағына білдіреді. Бағалау - одан арғы оқу туралы шешімді қабылдау мақсатымен оқытудың нәтижелерін жинақтауға бағытталған қызметті белгілеу үшін қолданылатын термин [1., 56 ]. Тәжірибе барысында оқыту үшін бағалаудың бірнеше тәсілдерін үнемі, үзбей қолданып отырдым. Ондағы мақсатым -  оқушыларды өзіне-өзі баға қоюды шынайы түрде жүргізуге баулу, өзін басқа оқушының әрекетімен, қабілетті оқушының білімімен салыстырып, өзінің қаншалықты деңгейде  білетіндігіне сыни көзқарастарын қалыптастыру, берілген білімді қалай қабылдау керектігін үйрету болды. Оқушылар үнемі топпен отырғандықтан топ басшысын өздеріне сайлатып, жұппен бағалатып және өзін-өзі бағалауына мүмкіндік жасадым. Топтардың бір-бірін бағалатуым жақсы көрініс берді. Оқушылардың іс-әрекетін  мадақтап, қолдап, ынталандыруда «Екі жұлдыз - бір тілек» әдісінің  сәтті шыққанынан байқадым. Оқушылар топтың бірлесіп істеген жұмысының нәтижелі болуына атсалысады. Өз тәжірибемізде қолданған топтық таныстырылымдардан кейін оқушылармен жұмыста да тиімді болатынына көзімді жеткіздім. Топтық жұмыста оқушылар бір-бірінің қатесін тауып  түзетуді үйренеді. Топтық, жұптық жұмыстардың, диалогтың, зерттеушілік-әңгіменің  тиімділігін байқадым.
         Қазіргі білім беру жүйесінің мақсаты – бәсекеге қабілетті маман дайындау. Мектеп – үйрететін орта, оның жүрегі – мұғалім. Ізденімпаз мұғалімнің шығармашылығындағы ерекше тұс – оның сабақты қызықтырып, түрлендіріп, әр баланың жүрегіне жол таба білуі. Ұстаз атана білу – әр мұғалімнің парызы. Ол өзінің кәсібін, өзі сабақ беретін пәнін, алдында отырған шәкірттерін, жұмыс орнын шексіз сүйетін адам болуы тиіс. Жаңа заман қоғамындағы жаңа форматты мұғалім – педагогикалық құралдардың барлығын меңгерген,  өзін-өзі жетілдіруге талпынған, рухани дамыған шығармашыл тұлға құзыреті. 
           Н.А. Добролюбовтің «Мұғалім өзіне шәкірттердің қаншалықты жоғары бағалап қарайтынын есінде сақтаса, оның балаларға тигізетін ықпалы соншалықты күшті болады, соншалықты оның әрбір мақтауы балаларды шаттандырады, оның әрбір ескертуі баланың жүрегіне терең орнығады, демек барлық тәрбие жұмысы игілікті болады», - деген пікірі шындыққа ұласады. Қазіргі таңда мұғалім бағыт-бағдар беруші. Проблеманың шешіміне жол сілтеуші дейміз. 
          Я.А.Коменский: «Мұғалім – мәңгі нұрдың қызметшісі, ол барлық ой мен қимыл-әрекетіне ақылдың дәнін сеуіп, нұр құятын тынымсыз лаулаған жалын иесі. Оларға тамаша құрмет тапсырылған, күн астында одан жоғары еш нәрсе болмақ емес», - деп балаларға тәлім-тәрбие беріп, ұстаздық еткен мұғалімді өте жоғары бағалады. 
            Қорыта айтқанда, «XXI ғасыр мұғалімі» - кәсіби шеберлігі дамыған, рухани жан-дүниесі бай, педагогикалық технологияларды меңгерген, оқушы бойындағы дарынды аша білетін, талғампаз, іздненуден жалықпайтын, жаңаны тауып, оны зерттеп зерделеуден қорықпайтын, оқушыларды бағыттап отыратын, ұлы педагог Я.А.Коменский атқандай, мәңгі «білім» деген нұрдың қызметшісі.



